
				ਇਸ ਸਫ਼ੇ ਦੀ ਪਰੂਫ਼ਰੀਡਿੰਗ ਕੀਤੀ ਗਈ ਹੈ


ਮਨੀ ਸਿੰਘ ਤੇ ਪਿਆਰੇ ਸਬੇਗ ਸਿੰਘ ਦਾ,

ਕਿਤੋਂ ਲੱਭ ਲੈ ਸਬਰ ਸਬੂਰ ਪਹਿਲਾਂ ।

ਤਾਰੂ ਸਿੰਘ ਤੇ ਪਿਆਰੇ ਸ਼ਾਹਬਾਜ਼ ਵਾਂਗੂੰ,

ਸਿੱਖ ਝੱਲਣਾ ਕਹਿਰ ਕਲੂਰ ਪਹਿਲਾਂ ।

ਗੱਲ ਬਾਲ ਦੀ ਕਰੇ ਕਿਆਸ ਵੱਡਾ,

ਸਮਝੀਂ ਜੱਗ ਦੀ ਮਿਸਲ ਮਸ਼ਹੂਰ ਪਹਿਲਾਂ ।

ਦਸਮ ਪਿਤਾ ਦਿਆਂ ਸਾਹਿਬ ਜ਼ਾਦਿਆਂ ਦਾ,

ਲੱਭ ਸਿਦਕ ਤੇ ਸਿਰੜ ਸ਼ਊਰ ਪਹਿਲਾਂ ।

ਅਨਲਹੱਕ ਪੁਕਾਰ ਕੇ ਹੱਕ ਬਦਲੇ,

ਚੜ੍ਹ ਜਾ ਸੂਲੀ ਤੇ ਵਾਂਗ ਮਨਸੂਰ ਪਹਿਲਾਂ ।

ਤੇਰੀ ਕੌਮ ਨੂੰ ਗੋਲੀਆਂ ਪੈਣ ਪਿਛੋਂ,

ਤੇਰੇ ਜਿਗਰ ਵਿਚ ਹੋਣ ਨਥੂਰ ਪਹਿਲਾਂ ।

ਜੇਕਰ ਪੰਥ ਨੂੰ ਜ਼ਰਾ ਝਰੀਟ ਲੱਗੇ,

ਤੇਰੇ ਦਿਲ ਦੇ ਟੁੱਟਨ ਅੰਗੂਰ ਪਹਿਲਾਂ ।

ਗੁੰਝਲ ਵਲ ਜੇ ਗ਼ੈਰਾਂ ਦੇ ਖੋਲ੍ਹਣੇ ਨੀ,

ਤਾਂ ਤੂੰ ਆਪਣੇ ਆਪ ਨੂੰ ਘੂਰ ਪਹਿਲਾਂ ।

ਮੁੱਦਾ ਜੇਕਰ ਅਜ਼ਾਦੀ ਨੂੰ ਲੱਭਣਾਂ ਈਂ,

ਸਿੱਖ ਉੱਡਣਾ ਵਾਂਗ ਕਾਫੂਰ ਪਹਿਲਾਂ ।

ਅੰਮ੍ਰਿਤ ਪੀ ਕੇ ਓਹੋ ਹੀ ਅਮਰ ਹੋਏ,

ਕੀਤਾ ਜਿਨ੍ਹਾਂ ਨੇ ਮਰਨ ਮਨਜ਼ੂਰ ਪਹਿਲਾਂ ।

ਮਗਰੋਂ ਅੰਬ ਨੂੰ ਅੰਬੀਆਂ ਲਗਦੀਆਂ ਨੇ,

ਜਦੋਂ ਵਾਰਦਾ ਆਪਣਾ ਬੂਰ ਪਹਿਲਾਂ ।

ਤਾਰ ਤਾਰ ਚੋਂ ਆਸਾ ਦੀ ਵਾਰ ਨਿਕਲੇ,

ਝੱਲੇ ਸੱਥਰੇ ਜਦੋਂ ਤੰਬੂਰ ਪਹਿਲਾਂ ।

ਮੋਇਆਂ ਬਾਝ ਨ ਸੁਰਗ ਨਸੀਬ ਹੋਵੇ,

ਸੁਰਗਾਂ ਬਾਝ ਨੇ ਲੋਭਦੀ ਹੂਰ ਪਹਿਲਾਂ ।

